
Michael von Albrecht!

Ad urbem Tiphilim caput Georgiae
Carmen amico cui nomen Rismag Gordeziani sacrum

Iam Francofurtum liquimus imbribus,
Relicta Mosqua est aurea sub nive,
Trans culmina Elbrussi volamus

Caucasea glacie rigentis.

Cessere montes, et facies simul
Mutata terrae est: An Paradisus est?
Sub sole comparet renidens

Vrbs Tiphilis fluviusque amoenus.

Hic vina crescunt dulcia, pomaque
Permagna fiunt, huc abavus meus
Amator hortorum migravit

Suebus. Et ipse avus ortus hic est .

‘Inhospitalem’ dicere Caucasum
Quis possit? Errat magnus Horatius.
Tractatur hic hospes benigne,

priscaque amicitiae fides est.

O care Rismag, hic opera tua
Doctrina floret. Jena tibi favet,
Te laudat Heidelberga doctum,

Graecia te celebrat docentem.

Sub Rege surgunt Davide litterae,
Regina regum quas coluit Thamar.
Dum Graeca Romae non leguntur,

Iam Tiphili rediviva crescunt.

